
MINUTI

Il-Minuti ta’ Laqgħat Nri 3, 4, 5 u 6 li saru fid-19 ta’ Diċembru 2017, 2 ta’ Marzu 2018 u 6 ta’ Novembru 2018, ġew ikkonfermati.

RENDIKONT TAL-OPERAT TAL-MEKKANIŻMU U TAL-FAĊILITÀ GĦALL-ISTABILITÀ FINANZJARJA EWROPEA.

IĊ-CHAIRPERSON (L-Onor. Emmanuel Mallia): Sinjuri ngħaddu għat-tieni item fuq l-aġenda tagħna, fejn illum għandna rendikont tal-operat tal-mekkaniżmu u tal-faċilità għall-istabilità finzanzjarja Ewropea. U għaldaqstant nistieden lis-Sur Alfred Camilleri, Segretarju Permanenti fil-Ministeru għall-Finanzi, sabiex jagħtina din il-preżentazzjoni skond l-Artikolu 7 tal-Att dwar il-Parteċipazzjoni u l-Għoti ta’ Appoġġ għall-Istabilità Finanzjarja skond il-Mekkaniżmu ta’ Stabilità Ewropea, Nru 523. Mas-Sur Camilleri hawn preżenti wkoll is-Sur Ivan Karl Saliba, is-Sur Nikolai Agrecevic u s-Sur James Manswetu. 

IS-SUR ALFRED CAMILLERI (Segretarju Permanenti fil-Ministeru għall-Finanzi): Sur President, kif għedt tajjeb inti din il-preżentazzjoni qiegħda ssir għall-fini tal-Att 12 tal-2012, li permezz tiegħu ġie rratifikat is-sehem ta’ Malta fil-mekkaniżmu għall-istabilità Ewropea. L-Artikolu 7, kif għedt tant tajjeb inti, jistipula li mill-inqas darba fis-sena, jew skont il-ħtieġa, aħna niġu quddiem dan il-Kumitat u nagħtu rendikont ta’ dak li jkun għaddej f’dan il-mekkaniżmu. Fir-rendikont li se nagħtikom, apparti li se nispjega fuq is-sehem tagħna fl-ESM, se nitkellem ukoll fuq fl-EFSF, li aħna parteċipi fih ukoll, u li bażikament dan huwa mekkaniżmu ieħor li ppreċeda l-ESM u kien mekkaniżmu temporanju. Il-parteċipazzjoni tagħna hemmhekk kienet permezz ta’ garanziji u li abbażi ta’ dawk il-garanziji nħoloq fond sabiex jgħin lil dawk il-pajjiżi li sabu ruħhom f’diffikultà. Kif għedt dak kien mekkaniżmu temporanju imma għadu ħaj xorta waħda, fis-sens li l-commitments li kienu saru permezz ta’ dak il-mekkaniżmu għadhom fil-post. Ovvjament dak il-mekkaniżmu affettwana lilna wkoll bħala pajjiż, fis-sens li meta kien jislef lil xi ħadd, dak is-self kien jinċiedi fuq id-dejn nazzjonali tad-diversi pajjiżi. Imma fuq dan nitkellem aktar ‘il quddiem.  

Ħalli nibda ngħid xi ħaġa fuq l-ESM. Jien mhux se nimxi kelma b’kelma mal-preżentazzjoni għax filwaqt li llum qegħdin inressqu r-rapport għas-sena 2017, minn hawn u ftit ieħor, għal madwar Ġunju, se nkunu qegħdin inressqu wkoll ir-rapport għas-sena 2018 u allura hemmhekk wieħed ikun jista’ jkompli d-diskussjoni. F’din il-preżentazzjoni se nirriferi għal xi żviluppi saljenti li għaddejjin fi ħdan din l-istituzzjoni. Hemm il-ħsieb li din l-istituzzjoni tiġi żviluppata aktar u allura naħseb li jkun tajjeb li wieħed jitkellem ftit fuq dawn l-iżviluppi. Kif intqal fil-bidu dan huwa mekkaniżmu permanenti li l-għan tiegħu huwa li jassigura l-istabilità finanzjarja għaż-żona tal-ewro u ovvjament jintervjeni meta jkun hemm theddida għall-istabilità fiż-żona tal-ewro.  Huwa permanenti kif inhuwa destint mill-mekkaniżmu li kien hemm qabel. Bażikament dan huwa t-trattat bejn il-pajjiżi parteċipi, mhuwiex fil-core tal-leġislazzjoni Ewropea imma huwa an intergovernmental agreement, trattat bejn il-pajjiżi li allura kellu jiġi rratifikat mill-parlamenti nazzjonali. Aħna għandna wkoll shareholding f’dan il-mekkaniżmu u mbagħad aktar ‘il quddiem nitkellem ftit aktar fuq ix-shareholding  tagħna u kif inħareġ dan ix-shareholding u allura l-interess dirett tagħna f’dan il-mekkaniżmu.  

Ir-rapport tal-2017 jagħti overview sostanzjali tal-qagħda ekonomika u finanzjarja fiż-żona tal-ewro. Mhux se noqgħod nagħmel stejjer imma bażikament kellek tkabbir ekonomiku f’termini reali ta’ madwar 2.4% fiż-żona tal-ewro filwaqt li aħna konna qegħdin madwar 6.6%. Dan fl-2017. Bażikament għas-sena 2018 iċ-ċifri baqgħu xi ftit jew wisq l-istess u allura hemmhekk se naraw xi ftit jew wisq id-disparitajiet. Qiegħed nagħti dawn iż-żewġ indikaturi għaliex huma importantissimi, speċjalment meta qed nitkellmu fuq il-konverġenza fiż-żona tal-ewro. Anke meta wieħed jiġi biex jissieħeb fil-munita ewro l-inflazzjoni hija indikatur saljenti ħafna. Jiġifieri jekk pajjiż ma jurix ċerta stabilità prattikament ma jisseħibx. Rajna pajjiżi li applikaw għas-sħubija fil-munita ewro u t-talba tagħhom ġiet miċħuda għax ma laħqux il-kriterju tal-inflazzjoni. Jekk allura tara fejn konna fl-inflazzjoni fiż-żona ewro ssib li konna madwar 1.5% filwaqt li aħna qegħdin 1.3%.  

Bħala governanza l-mekkaniżmu huwa magħmul mill-ministri tal-finanzi li jifformaw il-bord tal-gvernaturi u jiddeċiedu u jissettjaw il-policy tal-mekkaniżmu u jieħdu wkoll l-aktar deċiżjonijiet importanti għall-istituzzjoni. Taħthom hemm il-bord tad-diretturi li huwa magħmul min-nies bħali, jiġifieri min-nies li qegħdin fil-ministeri għall-finanzi. Imbagħad għandek numru ta’ sotto-kumitati li jitmexxew minn diversi pajjiżi. Fil-każ ta’ Malta aħna mmexxu l-Budget and Compensation Committee li jiġi chaired minni. Jiġifieri d-deċiżjonijiet dwar il-baġit tal-istituzzjoni kif ukoll dak kollu li għandu x’jaqsam mar-reklutaġġ, mal-pagi u mal-affarijiet ta’ natura finanzjarja jingħaddu minn dan is-sotto-kumitat tal-bord tad-diretturi. Hemmhekk isir l-iskrutinju li hemm bżonn u mbagħad jingħaddu mar-rakkmandazzjonijiet lill-bord tad-diretturi. Jekk ikun il-każ imbagħad il-bord tad-diretturi jgħaddi r-rakkmandazzjonijiet lill-bord tal-gvernaturi.  

Il-bord tal-gvernaturi huwa magħmul mill-ministri għall-finanzi taż-żona tal-ewro u allura x-shareholders ta’ din l-istituzzjoni huma l-pajjiżi taż-żona tal-ewro. Issa jista’ jkun hemm żviluppi fejn din l-istituzzjoni tinfetaħ ukoll għal dawk li mhumiex membri fiż-żona tal-ewro. S’issa s-sitwazzjoni hi kif qiegħed ngħid u normalment il-bord tal-gvernaturi jitlaqqa’ skont il-bżonn imma żgur li jiltaqa’ darba kull xahrejn jew tlieta. Normalment il-laqgħat isiru dahar ma’ dahar mal-laqgħa tal-Eurogroup. Il-Eurogroup huwa l-grupp tal-ministri għaż-żona tal-ewro, li ħafna drabi, ħafna mid-deċiżjonijiet l-iktar importanti fil-kuntest tal-politika ekonomika u finanzjarja fiż-żona tal-ewro jittieħdu minn dan il-grupp. Dan grupp jiltaqa’ mill-inqas darba fix-xahar u kien hemm ċirkostanzi fejn tlaqqa’ ħafna iktar minn darba fix-xahar, speċjalment meta kien hemm kriżijiet partikolari f’diveri pajjiżi u meta jkollok diskussjonijiet dwar l-iżvilupp istituzzjonali meħtieġ fiż-żona tal-ewro.  

Waħda mill-aħħar laqgħat kienet dwar id-deċiżjonijiet li hemm bżonn jittieħdu fuq jekk għandux ikun hemm strument ta’ stabilità u konverġenza fiż-żona tal-ewro, bħala assistenza finanzjarja u allura jekk l-istituzzjoni tal-ESM għandhiex isservi bħala back stop. Fl-Unjoni Ewropea għandna dak li jgħidulu s-single resolution fund fil-kuntest tal-banking union. Dan huwa l-fond li jikkontribwixxu għalih il-banek tal-pajjiżi membri u l-iskop tiegħu hu li jgħin fil-kuntest ta’ kriżijiet bankarji. Issa l-issue hi fuq jekk dan il-fond għandux riżorsi biżżejjed f’kuntest ta’ kriżi sostanzjali. U allura wieħed mill-ħsebijiet hu li l-mekkaniżmu tal-ESM iservi ta’ backup. Mela fil-każ li jkollu bżonn il-fondi u m’għandux biżżejjed ikun jista’ jaqa’ fuq l-ESM.

Ovvjament dawn mhumiex deċiżjonijiet żgħar għax jekk qed titkellem fuq fondi ... Waħda mill-akbar issues hija minn fejn se jiġu l-flus. Ovvjament kull ministru għall-finanzi dejjem ikollu f’rasu dik id-deċiżjoni li se jieħu kif se tinċidi fuq il-baġit tiegħu u fuq il-popolazzjoni tiegħu. Jiġifieri filwaqt li jkunu qegħdin iħarsu lejn l-interess komuni ta’ dawk il-pajjiżi li għandhom il-munita unika, ovvjament kull ministru – u sewwa jagħmlu - irid iħares ukoll mill-perspettiva nazzjonali. U allura hawnhekk ikollok diskussjonijiet pjuttost fit-tul u diskussjonijiet frekwenti. Waħda mill-aħħar diskussjonijiet li kellna – u l-Ministru jiftakarha żgur – kienet bdiet għall-ħabta tat-3:00 p.m. u spiċċat fis-7:00 a.m. tal-għada! Kienet maratona twila li mbagħad ingħatat rakkomandazzjoni mill-ministri u baqgħet tiela’ fil-Kunsill Ewropew.  Kien imbagħad il-Kunsill Ewropew li ddeċieda fuq linji gwida li mbagħad marru għand il-ministri tal-finanzi biex isir ix-xogħol tekniku ħalli sa Ġunju li ġej ikun hemm qafas ta’ fejn se mmorru. 

Irid ikun hemm proposti konkreti; din il-back stop kif se ssir? Bi żviluppi istituzzjonali tal-ESM kif se ssir? X’forma se tieħu? Affarijiet bħal dawn jirrikjedu diskussjonijiet intensi u mhumiex xi ħaġa ħafifa għax kif qegħdin ngħidu hemm deċiżjonijiet li jridu jkunu maħsuba sewwa mhux biss minn perspettiva komuni għaż-żona tal-ewro imma anke mill-perspettiva nazzjonali. Jekk se mmorru għall-għodda li din l-istituzzjoni għandha, f’każijiet ta’ bżonn x’għandha llum biex imbagħad ikun hemm diskussjonijiet ta’ kif se jiġu żviluppati. Imma forsi jkollna opportunità fix-xhur li ġejjin li nagħmlu diskussjoni dwarhom. Għandek il-loans li tagħti l-ESM bħala għajnuna għal dik li hija ż-żieda fil-kapital tal-banek f’każijiet ta’ kriżi. Issa hawnhekk irrid ngħid li għand l-ESM normalment se jmur min għandu bżonn għax l-ESM mhijiex bank. L-ESM hija istituzzjoni li tgħin f’każ li pajjiż ikun qiegħed jiffaċċja kriżi jew ikun se jidħol fi kriżi. Mela tajjeb ngħidu li għand l-ESM ħadd ma jmur jekk mhux verament għall-bżonn, as a last resort. 

Ovvjament l-ESM tagħti l-għajnuna tagħha imma din l-għajnuna tkun dejjem ikkondizzjonata. Ħafna drabi l-kondizzjonijiet li tagħmillek ikunu ta’ natura ta’ riformi strutturali, jiġifieri qed nitkellmu fuq riformi strutturali u li allura huma riformi fundamentali u mhux neċessarjament dak li jkun se jieħu pjaċir jimplimenta għax għandek ċerta tbatijiet. Filwaqt li ħadd ma jiċħad li ħafna drabi dawn il-kondizzjonijiet ikunu bżonnjużi, evidentement mhumiex daqshekk popolari. Idealment jekk inti trid tagħmel ir-riformi, l-aħjar li tagħmilhom meta inti tkun qiegħed fil-kwiet biex tiddiskutihom b’ċerta trankwillità u tagħmel dak li għandek tagħmel għall-bżonnijiet nazzjonali. Meta qed tagħmilhom f’kuntest ta’ kriżi u f’kuntest ta’ diffikultà, hemmhekk m’għandekx kontroll la fuq it-timing u lanqas fuq it-tip ta’ riforma li għandek tagħmel għax min qiegħed iselfek biex inti tibqa’ għaddej se jagħmillek il-kondizzjonijiet tiegħu. U għal din ir-raġuni li jiena ngħid li ħadd ma jmur għand l-ESM b’saqajh! Ħafna drabi tmur għand l-ESM għax iċ-ċirkostanzi ma jħallulekx għażla oħra u għax is-suq ikissrek. U jekk is-suq ikissrek m’għandekx għażla. 

Imbagħad għandek dak li huwa l-precautionery credit line, jiġifieri self li inti tista’ tieħdu f’każ li jkollok bżonn tal-likwidità. L-ESM tista’ tgħinek ukoll permezz ta’ primary market purchases. X’inhuma dawn? Mela gvern joħroġ l-istocks u l-bonds tiegħu imma għandu diffikultà dwar min se jeħodhom. Allura għalxiex joħroġhom? L-istocks jew il-bonds joħroġhom biex jiġbor il-flus u jkollu l-likwidità. Issa l-agħar ħaġa li gvern jista’ jiġrilu – anke kumpanija jew istituzzjoni – hu li jmur fis-suq u jipprova jiġbor €100 miljun imma jirnexxilu jiġbor €50 miljun. Dak huwa vot ta’ sfiduċja u hija perikoluża mmens. Normalment meta inti għandek gvernijiet deħlin fi kriżi jkollok ukoll retiċenza, jiġifieri l-investituri jibqgħu lura milli jipparteċipaw fis-suq. U allura, hemmhekk l-ESM tista’ tgħin ukoll. 

Imbagħad għandek is-secondary market purchases, fejn minflok tinvesti direttament, tixtri mis-suq. U kif semmejt għandek id-direct recapitalisation of financial institutions.  Pereżempju r-rikapitalizzazzjoni tal-banek intuża fil-kuntest ta’ Spanja, jiġifieri diversi strumenti minn dawn li semmejt intużaw b’mod attiv fil-każijiet li kellna u fejn l-ESM intalbet tagħti l-għajnuna tagħha. Issa għaliex qiegħed ngħid “intalbet”? Qiegħed ngħid hekk għaliex pajjiż ma jistax jiġi mġiegħel imma huma ċ-ċirkostanzi li jġegħluh u l-ministru tal-finanzi ta’ dak il-pajjiż ikollu jitlob lill-bord tal-gvernaturi sabiex jikkonsidraw it-talba tiegħu. Normalment dik hija l-proċedura stabbilita mit-trattat tal-ESM. Mela f’każ li pajjiż għandu l-inkwiet, il-ministru tal-finanzi jitlob lil sħabu, fil-vesti tagħhom bħala gvernaturi tal-ESM, sabiex jikkonsidraw it-talba għall-għajnuna u mbagħad minn hemmhekk jiskatta proċess sħiħ, li normalment jinvolvi lill-Kummissjoni Ewropea, lill-Bank Ċentrali Ewropew kif ukoll lill-IMF. 

Hemmhekk għandek tliet istituzzjonijiet li jġibu magħhom ħafna expertise, jidħlu fil-pajjiż u jagħrblu l-problema fid-dettall. Imbagħad minn hemmhekk jiskatta mekkaniżmu dwar x’tip ta’ għajnuna u x’tip ta’ kondizzjonijiet għandhom jitpoġġew fuq dak il-pajjiż.  Bażikament aħna shareholders ta’ din l-istituzzjoni u x-shareholding tagħna huwa l-capital key li tintuża għall-ECB. U l-istess capital key għandek hawnhekk. Fil-każ tagħna bħalissa din hija ta’ 0.726%. Bħala istituzzjoni l-ESM s’issa ġabret €80 biljun f’termini ta’ kapital. Bħala subscribed capital għandha €704 biljuni u x-share tagħna minn dan il-kapital huwa ta’ €510 miljuni. Dak huwa s-subcribed. Bħala paid-in capital aħna ħallasna €58 miljun u tħallsu fuq perjodu ta’ ħames snin. Ix-share capital tagħna tħallas kollu u s’issa m’hemm l-ebda ħsieb li dan il-paid-in capital jitla’ aktar minn daqshekk. Dawn aħna ħallasniehom fi tranches ta’ madwar €11.7 miljuni fis-sena u l-aħħar installment ħallasnieh fis-sena 2014 jew 2015. (Interruzzjonijiet) Le, mhuwiex fully paid. It-€58 miljun huma paid up. 

Rigward il-lending capacity u d-differenza hawnhekk bejn l-ESM u l-preċedessur tagħha, l-EFSF, hija importanti ħafna. L-ESM hija istituzzjoni internazzjonali u t-transazzjonijiet tagħha ma jolqtux il-baġit tagħna mentri kull transazzjoni tal-EFSF tolqot il-baġit tagħna. Mela jekk l-ESF tissellef, dak is-self jiġi fuq id-dejn tagħna. Sal-lum, fejn tidħol Malta dan l-impatt huwa ta’ €222 miljun u fl-2017 kien ta’ 2%. Din hija l-aħħar data maħruġa u kkonfermata mill-Eurostat. Din id-data toħroġ b’mod regolari mill-Eurostat u aħna nivvalidawha. Din toħroġ b’mod uffiċjali darbtejn fis-sena mal-EDP, l-excessive deficit procedure. L-excessive deficit procedure hija r-rapportaġġ li ai fini tal-governanza finanzjarja fl-Unjoni Ewropea trid issir minn kull stat membru. Aħna rridu nirrapportaw fl-aħħar ta’ Marzu u fl-aħħar ta’ Settembru dwar il-qagħda finanzjarja tal-Gvern. Ovvjament irridu nirrapportaw dwar is-snin passati, dwar is-sena kurrenti u nagħtu wkoll forecast ta’ dak li qegħdin naraw imma mbagħad dik id-data tiġi validata mill-Eurostat. 

Il-Eurostat jistaqsu li jridu u fuqiex iridu u aħna rridu nagħtuhom l-informazzjoni. Din ġiet imsaħħa wara li kien hemm il-pakkett ta’ leġislazzjoni fuq l-improved governance, speċjalment fil-euro area. Ma rridux ninsew li parti mill-kriżi li kellna fil-euro area kienet minħabba issues ta’ statistika u allura hemmhekk issaħħet bil-kbir. Fil-fatt il-Eurostat jibagħtu Malta tim ta’ moniteraġġ li normalment ikun kompost mill-kummissjoni, mill-Eurostat u mill-Bank Ċentali Ewropew. Jiġifieri hawnhekk ikollok more than a couple of eyes fuqek! Dawn jiġu hawnhekk u normalment jistaqsu ruxmata mistoqsijiet u jiltaqgħu ma’ min iridu huma. Din mhijiex kwestjoni fejn jien, il-Ministru jew xi ħadd ieħor jgħidilhom hu lil min għandhom ikellmu. Huma jagħżlu lil min iridu jkellmu u jistaqsu kemm iridu u jridu jingħataw ir-risposti. 

Issa fejn ma jkunux sodisfatti joħorġu reservation fuq id-data. L-aħħar pubblikazzjoni li ħarġet hija f’Ottubru tal-2018. Jekk ikun hemm pajjiż li jħossu li m’għandhomx jiċċertifikaw id-data tiegħu jgħidu li għandhom reservation. U reservation hija problematika għaliex tagħti messaġġ negattiv fuq dak il-pajjiż. Għalhekk kull pajjiż jipprova – imbagħad jiddependi wkoll kemm hija serja r-reservation – joħroġ minn dan l-eżerċizzju mingħajr reservations. Dan bħal meta għandek audit report kwalifikat ta’ kumpanija, fejn ovvjament għandek ċerta skumdità. Hekk il-pajjiż. Jiġifieri l-pajjiż li jkollu r-riservi fid-data tiegħu jkun f’sitwazzjoni kemmxejn skomda għaliex dik imbagħad tinqabad mill-credit rating agencies, tinqabad mill-istituzzjonijiet bħall-IMF u l-probabilità hi li l-Kummissjoni Ewropea stess tidħol fiha u tikkumenta fuqha. Allura għandek xi ħaġa li titfgħek kemm kemm lura fir-reputazzjoni tiegħek u għalhekk kull pajjiż irid joqgħod attent minnha.  Din hija xi ħaġa importanti li nispjegawha għaliex hija waħda mill-istrumenti l-iktar importanti li għandhom dawn l-istituzzjonijiet fil-moniteraġġ tal-finanzi nazzjonali. Il-finanzi nazzjonali, jiġifieri l-bilanċ tal-gvern, kemm jekk huwa deficit kif ukoll jekk huwa surplus u d-dejn nazzjonali jidħlu f’dawk li huma l-contingent liabilities. Il-contingent liabilities huma biex ngħid hekk il-garanziji li l-istat joħroġ. Issa ħalli nerġa’ immur għall-ESM. 

L-ESM għandha kapaċità ta’ self ta’ €500 biljun, li żgur mhijiex kapaċità ċkejkna. Illum, wara li tnaqqas dak li ġie misluf lil pajjiżi li għaddew minn ċerta diffikultà, fadlilha kapaċità ta’ madwar €380 biljun. Illum li s-sitwazzjoni ikkalmat u kkalmat ħafna, dik is-somma tagħti ċerta serħan il-moħħ. Fl-2017 l-ESM isselfet madwar €11.5 biljun li mhux bilfors ifissru ħafna. F’din il-preżentazzjoni qegħdin nagħtu spjegazzjoni wkoll ta’ kif inġabru dawn il-biljuni għax dik hija importanti li nispjegawha. L-ESM, in terms of credit rating, hija ġeluża ħafna fuqu għaliex għandha wieħed mill-ogħla credit rating li jista’ jkun hemm. Dan il-credit rating, apparti milli jagħtik aċċess għas-suq, jagħtik ukoll aċċess għas-suq b’termini li normalment ikunu ... 

Min għandu credit rating iktar baxx u allura inqas prestiġġjuż, għandu aktar diffikultajiet x’ħin jiġi biex jissellef. U allura jissellef b’termini oħra għax huwa iktar riskjuż. Jien qiegħed nantiċipa li l-ESM għandha l-ogħla credit rating li jista’ jkollha u hija ġeluża ħafna u l-membri stati huma ġelużi ħafna għax din hija l-first line of defence għal kulmin ikollu diffikultà. Allura meta tara d-diskussjonijiet li jkun hemm fi ħdan l-ESM l-enfasi dejjem tkun li ma jistgħux jissugraw ixellfu dik l-istituzzjoni. U dan għaliex fil-mument li jxellfuha l-probabilità hi li għandek l-inkwiet. Kif tafu llum wasalna f’sitwazzjoni fejn essenzjalment m’hemm ħadd li għandu programm tal-ESM. Kellna diversi pajjiżi li kellhom programm tal-ESM, fosthom il-Greċja, l-Irlanda, il-Portugall u Spanja. Il-programm tal-Irlanda kien l-ewwel wieħed li għalaq u l-oħrajn għalqu wkoll. L-aħħar wieħed li ngħalaq kien f’Awwissu tas-sena l-oħra u kien dak tal-Greċja. Dan għaliex il-Greċja mhux programm wieħed kellha imma kellha diversi. 

Dan ma jfissirx li l-ESM m’għadhiex attiva f’dawn il-pajjiżi. Fil-fatt meta l-ESM tgħin lil xi pajjiż, se tgħinu b’ċerta kondizzjonijiet. Allura wara li jingħalaq il-programm l-ESM se tibqa’ tara li dawk il-kondizzjonijiet qegħdin jiġu osservati u qegħdin jiġu implimentati. U filwaqt meta jkollok il-programm attiv se jkollok il-monitoring għaddej, li huwa tim ta’ evalwazzjoni li jkun fil-pajjiż biex jara jekk il-pajjiż huwiex miexi fuq il-ftehim stabbilit ... Għalxiex? Għaliex dak huwa self ikkondizzjonat. L-ESM ma tagħtikx it-tranche li jmiss jekk inti ma ssodisfajtx il-kondizzjonijiet li kellek. U kien hemm diversi ċirkostanzi fejn dan is-self ġie ritardjat. Din hija deċiżjoni li tittieħed mill-bord tal-gvernaturi. Mela allura jitressaq l-evaluation report u l-bord tal-gvernaturi jingħataw rakkmandazzjoni u jkun hemm diskussjoni. Tajjeb ngħid hawnhekk li dawn id-diskussjonijiet ma jkunux trankwilli imma jkunu diskussjonijiet imqanqlin. 

Fl-opinjoni tiegħi l-agħar ħaġa li jista’ jiġrilu kull ministru tal-finanzi hi li jkun f’dik il-pożizzjoni meta pajjiżu jkun għaddej minn dawn id-diffikultajiet! Hija esperjenza li żgur mhijiex pjaċevoli. Forsi aktar ‘il quddiem ikun jista’ jitkellem fuqha l-Ministru wkoll imma żgur li mhijiex pjaċevoli għax inti qiegħed tiġi taħt pressjoni kbira u trid tieħu ħafna deċiżjonijiet ebsin. Ħafna drabi dawn id-deċiżjonijiet lanqas ikun jista’ jeħodhom waħdu u allura jkun hemm ħafna konsultazzjonijiet mal-prim ministru tal-pajjiż għaliex ikunu deċiżjonijiet li jorbtu mal-politika tal-gvern b’mod serju ħafna. Jekk pereżempju jgħidulek li l-miżuri li ħadt ma kenux biżżejjed u allura, għas-saħħa tal-argument, trid tnaqqas mill-pensjonijiet, żgur li dik mhijiex xi ħaġa ħafifa biex tagħmilha. Hemmhekk qiegħed tieħu deċiżjonijiet kbar u deċiżjonijiet li jolqtu lin-nies. Id-deċiżjonijiet li jittieħdu hawnhekk huma deċiżjonijiet li jolqtu lin-nies. 

Issa llum qegħdin f’sitwazzjoni fejn dawk il-pajjiżi li kienu fi programm ħarġu kollha minnu u qegħdin f’dak li ngħidulu l-post programme surveillance. Dan huwa programm ta’ moniteraġġ u jsir għaliex dawk il-pajjiżi li jkunu għaddew mill-programm, ħafna minnhom ikun fadlilhom id-dejn xi jħallsu lura. Irrid ngħid li hawnhekk m’għandekx grants. Din mhijiex kwestjoni ta’ għotjiet u li xi ħadd qed jgħin. Ovvjament qiegħda tingħata l-għajnuna imma qegħdin nitkellmu fuq self u allura huwa fl-interess tal-istituzzjoni li s-sitwazzjoni fil-pajjiż tibqa’ waħda stabbli. Dak il-pajjiż jibqa’ solvent u jibqa’ miexi ‘l quddiem b’kapaċità li dawk il-commitments li daħal għalihom, speċjalment commitments finanzjarji, ikun kapaċi jħallashom lura. 

Fil-fatt dawn il-pajjiżi, speċjalment dawk li sejrin tajjeb, jagħmlu minn kollox biex jantiċipaw il-ħlas lura għax meta pajjiż jeħles minn dawk il-piżijiet, il-flessibilità tiegħu biex jaġixxi u jwettaq il-politika tiegħu se tikber. Meta inti għadek dan, għandek ċerta inflessibilità u din rajnieha tiġri fejn ikollok gvern li jiddeċiedi li jieħu ċerti miżuri, li jistgħu jkunu ta’ natura soċjali, u l-istituzzjoni tgħidlu li tixtieq tkun taf minn fejn se jġibhom il-flus biex iwettaq dawk il-miżuri. Tistaqsih minn fejn se jiffinanzjahom u jekk dak li qed iqassam huwiex a skapitu tar-riforma li kien għamel u tistaqsih jekk huwiex qiegħed jerġa’ ireġġa lura dik ir-riforma. Dan għaliex ħafna mir-riformi li jkollok tagħmel f’dawn iċ-ċirkostanzi jkunu riformi li jweġġgħu. B’hekk ikollok dan il-moniteraġġ fuqek li jsir b’mod regolari u b’rapporti li jmorru għand id-diriġenti tal-istituzzjoni kif ukoll għand il-bord tal-gvernaturi u għand il-bord tad-diretturi. Hemmhekk dawn ir-rapporti jiġu diskussi b’mod attiv. 

Mela min ħareġ mill-programm ma jfissirx li issa ħareġ minn taħt il-lenti imma l-lenti tibqa’ hemmhekk. Ovvjament l-importanti hawnhekk hija l-kelma “sostennibilità”. Essenzjalment l-importanti mhux li toħroġ mill-programm imma li toħroġ b’mod sostenibbli u li b’dak li qed tagħmel tista’ tibqa’ miexi ‘l quddiem. Dik hija l-enfasi ta’ dawn li ngħidulhom aħna s-sorveljanza li ssir b’mod regolari wara l-programmi. Hawnhekk irrid ngħid li l-enfasi hija fuq is-sostennibilità. Hawnhekk aħna dejjem qegħdin nitkellmu fuq indikaturi ta’ sostennibilità finanzjarja. Issa x-xogħol fuq is-sostennibilità qiegħed jissaħħaħ fil-livell tal-kummissjoni u fil-livell tal-istituzzjoni tal-ESM permezz ta’ dak li ngħidulu d-debt sustainability analysis. Dan huwa strument li jidħollok fil-fond tal-politika ekonomika tal-pajjiż u taħt id-diversi xenarji jagħmel forecast dwar kif se jiżviluppaw il-finanzi tal-gvern, dwar x’hemm li jista’ jxekkel ċertu żvilupp, dwar is-sostennibilità fil-finanzi tal-gvern dwar kif id-dejn tal-gvern jista’ jikber. 

Dan huwa studju kumpless u l-probabilità hi li jekk tiġi influwenzat ħafna minn dawn it-tip ta’ assunzjonijiet li jsiru minn istituzzjonijiet differenti ... Ħafna drabi jkun hemm diskussjonijiet imqanqla dwar ir-riżultati ta’ dan it-test. Biss huwa test importanti għaliex fuqu jinbnew ħafna deċiżjonijiet. Ħafna drabi wieħed mill-ewwel testijiet li jagħmlu huwa proprju dan tad-debt sustainability analysis. Dan issa se jifirixuh u diġà bdew jifirxuh, kemm għal dawk il-pajjiżi li qegħdin f’diffikultà kif ukoll għal dawk il-pajjiżi li mhumiex f’diffikultà. Għalxiex? Għaliex it-test huwa mmirat sabiex lil dak il-pajjiż jindikalu fejn hemm ir-riskji, fejn huwa sod, fejn huwa inqas sod, fejn hemm ir-riskji u allura jindika dawk l-oqsma tal-politika finanzjarja, ekonomika u soċjali għaliex l-impatt fuq il-finanzi tal-gvern ġej minn kwalunkwe tip ta’ politika. Issa meta nitkellem fuq politika hawnhekk qed nitkellem fuq policy area u mhux fuq politika partiġġjana. Jekk inti tara l-policies tal-gvern, ħafna drabi kullimkien se jkun hemm impatt finanzjarju u allura f’dan il-kuntest, jekk inti tħares lejn il-pensjonijiet, jekk inti tħares lejn il-qasam soċjali, jekk inti tħares lejn il-qasam tas-saħħa, jinġabar kollox flimkien u, biex ngħid hekk, minn dawn id-diversi oqsma jinbena d-debt sustainability analysis, taħt ċerti ċirkostanzi u assumptions. Din l-għodda qiegħda tiġi msaħħa bil-kbir u se ssir b’mod regolari għall-pajjiżi kollha. 

Aktar kmieni semmejt il-credit rating u hawnhekk qiegħed nindika tlieta li biex ngħid hekk huma importanti. Importanti wkoll huwa li s-sena li għaddiet l-ESM ikkummissjonat rapport ta’ evalwazzjoni. Jien ir-rapport tal-2017, kif kien fid-dover tiegħi, diġà għaddejtu lil dan il-Kumitat. Dan huwa rapport ta’ evalwazzjoni li sar mill-istituzzjoni dwar il-ħidma tagħha. Għal dan il-għan qabbdet kummissjoni ‘l barra mill-istituzzjoni sabiex tħares lejn it-twettiq tal-ħidma tagħha b’mod regolari kif ukoll biex tara l-interventi li għamlet fid-diversi pajjiżi. U bil-permess tiegħek, Sur President, nixtieq inħallilkom kopja ta’ dan ir-rapport għaliex naħseb li fih rakkmandazzjonijiet importanti ħafna. F’dan il-kuntest nixtieq nagħtikom togħma ċkejkna ta’ dawn ir-rakkmandazzjonijiet.  

L-ewwel rakkmandazzjoni hija li l-ESM, meta tidħol fi programm, għandha tħares lejn il-kredibilità ta’ dak il-programm u li l-programm ikun owned mill-pajjiż li jkun daħal għalih. Għalxiex din ir-rakkmandazzjoni? Għaliex fil-prattika ssib li fiċ-ċirkostanzi tas-suq, il-pressjoni li ġejja minn sħabek il-pajjiżi l-oħra ... Meta inti qiegħed tħaddan munita unika għandek responsabilità lejn u għandek ċerta dipendenza wkoll. U allura għandek rabta bejn il-pajjiżi, fejn dak li jagħmel wieħed jaffettwa xi ftit jew wisq lil ieħor.  Fil-fatt meta kien hemm ċerti programmi imma kien hemm nuqqas ta’ commitment sabiex iwettquhom, dawn il-programmi ma kenux suċċess. U allura kellna pajjiżi li kellhom bżonn ta’ iktar interventi. Il-punt hu li iktar ma jkollok interventi, iktar għandek exposure finanzjarju u iktar għandek riskji. Għalhekk il-commitment huwa importanti.  Jekk se nidħlu u ngħinu, se ngħinu lil min irid jgħin ruħu. Inti ma tistax tgħin lil xi ħadd li ma jridx jgħin lilu nnifsu għax se tispiċċa tbati miegħu. Għalhekk dik hija rakkmandazzjoni importanti.  

Dawn jisħqu wkoll fuq it-trasparenza. L-issue tat-trasparenza hija sempliċi. Ħafna mid-deċiżjonijiet importanti jittieħdu fil-kuntest tal-Eurogroup. Il-ministri tal-Eurogroup, fir-rikonoxximent jgħidu li huma għandhom relazzjoni speċjali bejniethom u allura l-affarijiet li jolqtu lilhom jiddeċiduhom huma. Imma mbagħad kien hemm il-kritika li kienu qegħdin jieħdu deċiżjonijiet li qegħdin jolqtu wkoll lil min mhuwiex membru tal-munita unika imma xorta xtaqu jkunu jafu b’dawk id-deċiżjonijiet. U dan huwa dibattitu dejjiemi bejn dawk li qegħdin fiż-żona tal-ewro u tal-Eurogroup u dawk li mhumiex. Għalhekk illum hemm aktar inklussività, fis-sens li fejn ikun hemm deċiżjonijiet jew inkella issues ta’ natura li jolqtu lil ħaddieħor li mhux qiegħed fiż-żona tal-ewro, dawn bdew jiddaħħlu wkoll fid-diskussjoni. U allura llum il-Eurogroup qisu għandu estensjoni tiegħu; għandek il-Eurogroup u mbagħad għandek issues li jiġu diskussi fil-Euro Group Plus li fih jinkludi l-pajjiżi li mhumiex fiż-żona tal-ewro.  

Dawn il-pajjiżi qed jingħataw ukoll ċerta dokumentazzjoni. Imma mbagħad għandek programmi li fihom informazzjoni ta’ natura sensittiva immens li normalment dawn jgħaddu għand il-pajjiżi taż-żona ewro u l-pajjiżi parteċipi fl-ESM għax dawn għandhom interess dirett u allura għandhom ikunu jafu fejn qegħdin jisilfu flushom. Ovvjament hawnhekk qed nitkellmu fuq flus. Imma dik l-informazzjoni normalment ma tiġix imperċa mal-erbat irjieħ tad-dinja minħabba li hija sensittiva immens. Imbagħad għandek programmi li jkollhom oġġettivi ċari u allura f’każ ta’ problemi fis-settur finanzjarju jgħidu – ħafna drabi hawhekk qed nitkellmu fuq is-settur bankarju – li dawn għandhom jiġu indirizzati bi prijorità għax l-esperjenza turik li jekk inti għandek settur bankarju li qiegħed fid-diffikultajiet, il-probabilità hi li dak se jimpatta b’mod sostanzjali fuq il-bqija tal-ekonomija.  

L-ESM għandha l-istrutturi ta’ governanza tagħha, fosthom li jkollha aktar mod trasparenti u strutturat kif tikkolabora ma’ istituzzjonijiet oħra. Pereżempju, riċentement sar memorandum of understanding bejn il-Kummissjoni Ewropea u l-ESM. Issa tgħiduli dawn mhux it-tnejn huma istituzzjonijiet Ewropej? Iva, imma l-ESM mhijiex core law tal-Unjoni Ewropea. L-ESM hija bbażata fuq trattat bejn il-pajjiżi taż-żona tal-ewro. Mela l-għajnuna li tingħata mill-Kummissjoni hija għaliex din qiegħda hemm għas-servizz tal-pajjiżi membri. Imbagħad hemm ukoll issues ta’ overlap fix-xogħol li jitwettaq u allura sar qisu qbil dwar id-diviżjoni tax-xogħol u kif dan jista’ jitwettaq b’mod aħjar u b’aktar trasparenza. 

Imbagħad hemm ovvjament rakkmandazzjoni li aċċennajt għaliha aktar kmieni dwar kif l-ESM qegħdin jarawha tiżviluppa fis-snin li ġejjin il-pajjiżi membri. L-argument huwa sempliċi; issa qegħdin f’perjodu aktar trankwill u allura issa huwa l-mument fejn nistgħu naħsbu b’mod aktar strateġiku dwar kif din l-istituzzjoni tista’ isservi b’mod aħjar ‘il quddiem fl-eventwalità ta’ kriżijiet futuri. Allura hawnhekk qegħdin naraw diskussjoni li ilha sejra mhux ħażin dwar l-iżvilupp tal-ESM, kif aċċennajt iktar kmieni l-back stop jew il-fall back għas-single resolution fund, kif ukoll strumenti ġodda li jinħass il-bżonn li jkollha l-ESM ħalli ‘l quddiem, fl-eventwalità ta’ inkwiet, ikollha aktar strumenti biex tiġġieled u tilqa’ għal dak l-inkwiet.  

Sur President, se nispiċċa l-preżentazzjoni tiegħi bi ftit indikaturi finanzjarji. Illum qegħdin nitkellmu fuq ir-rapport tal-2017 imma nisperaw li dak tal-2018 ikun lest dalwaqt biex inkunu nistgħu nitkellmu fuq dak il-kuntest ukoll. Fl-2017 rajna l-profitt tal-ESM jinżel, l-aktar minħabba r-rata tal-interessi. Illum għandna regime ta’ interessi baxx u għandna wkoll negative interest rates. L-ESM intlaqtet ukoll minn dawn in-negative interest rates u allura l-livell tal-profitt tal-ESM niżel, kif niżel ta’ ħafna istituzzjonijiet oħra, speċjalment fil-qasam finanzjarju, minħabba li ġie affettwat minn dan il-fenomenu. Dik hija l-iktar importanti imma mbagħad kien hemm ukoll xi żidiet fl-ispiża, speċjalment fl-ispiża li ġejja minn investimenti akbar biex jilqgħu għar-riskji u mir-reklutaġġ ġdid. Il-ħsieb hu li l-ESM tiġi żviluppata aktar u ma tibqax biss bħala mekkaniżmu li jilqa’ għall-inkwiet meta dan jinqala’. U ovvjament dan jitlob ħteġijiet ġodda.  

Waħda mill-aħħar deċiżjonijiet li ttieħdet hija r-reklutaġġ ta’ madwar 12-il persuna biex tkun tista’ tibni l-kapaċità tagħha u taqdi l-funzjonijiet li qegħdin jiġu assenjati lilha mill-kapijiet tal-istati u mill-bord tal-gvernaturi li ddeċieda li l-ESM għandha taqdi funzjonijiet ġodda u iktar wiesa’. Il-kapijiet tal-istati ddeċidew linja dwar kif jixtiequ jaraw l-ESM tiżviluppa f’dan iż-żmien u l-ħsieb hu li l-operational decisions jittieħdu mill-ESM sa Ġunju li ġej. Almenu dak hu l-pjan, li sa Ġunju li ġej ikun hemm proposti konkreti dwar kif tista’ titwettaq l-orjentazzjoni strateġika. U allura mbagħad ikun hemm bżonn il-kapaċità usa fil-ħiliet u fir-riżorsa umana, kif ukoll fit-teknoloġija biex tilqa’ għal dawn il-ħteġijiet. Min-naħa tiegħi se nagħlaq hawnhekk. Jekk għandkom xi mistoqsijiet se nagħmel mill-aħjar li nista’ sabiex inweġibhom. Grazzi.

IĊ-CHAIRPERSON: Sur Camilleri, nirringrazzjak tal-preżentazzjoni u tax-xogħol tiegħek. Ngħaddu issa għall-mistoqsijiet u nsejjaħ mill-ewwel lill-Onor. Zammit Lewis.

ONOR. EDWARD ZAMMIT LEWIS: Sur Camilleri, l-ewwel ħaġa nirringrazzjak tax-xogħol tiegħek u tal-overview li tajtna fuq l-2017 u kif għedt tajjeb inti id-data dwar l-2018 għandha tkun f’idejna dalwaqt ukoll. Min-naħa tiegħi se nagħmillek tliet mistoqsijiet. L-ewwel ħaġa meta kont qed issemmi l-pajjiżi li diġà għamlu użu mill-programmi kemm tal-EFSF kif ukoll tal-ESM, b’mod partikolari għall-Greċja, inti għedtilna li dawn il-programmi ngħalqu. Imma aċċennajt li għad fadal ċerti obbligi, fis-sens li hemm riformi li dawn il-pajjiżi għadhom għaddejjin bihom u hemm ukoll mekkaniżmu ta’ sorveljanza fuqhom. Li xtaqt inkun naf hu fiex waslu dawn il-pajjiżi? Qegħdin iżommu mat-termini tagħhom? Għandek il-Greċja, Spanja kif ukoll Ċipru fost oħrajn. Qegħdin iżommu mal-obbligi assunti minnhom?  

Inti semmejt ukoll żvilupp u diskussjonijiet intensivi għal dak li huwa l-institutional structure fil-Eurogroup. Hawnhekk qed nirriferu biss għall-ESM jew qed nirriferu wkoll għal xi ħaġa oħra? X’inhu l-aktar żvilupp istituzzjonali li jista’ jolqot lil pajjiżna f’dak li għandu x’jaqsam max-shareholding tal-ESM? X’jista’ jkun dan l-impatt fuqna u x’inhu l-iktar żvilupp istituzzjonali? L-aħħar mistoqsija tiegħi hija fil-public domain, fejn nafu li l-Italja teknikament qiegħda f’riċessjoni. Dan kif se jimpatta fuq l-ESM? Se jirrikorru għall-għajnuna tal-ESM, li kif għedt tajjeb inti, jirrikorru għaliha in extremis għax ovvjament l-obbligi huma onorużi ħafna. U jekk dan iseħħ eventwalment se jimpatta lil pajjiżna wkoll? Nirringrazzjak.  

IĊ-CHAIRPERSON: L-Onor. Edwin Vassallo.

ONOR. EDWIN VASSALLO: Jiena kważi kważi se nkompli fejn ħalla l-kollega tiegħi. Sur Camilleri, il-preżentazzjoni tiegħek tindika żmien – kif għedtilna inti stess – ta’ bnazzi, trankwillità u kalma li bħalissa ninsabu fih. Jekk l-ESM qiegħda toħloq linji gwida għax bħalissa għandna din it-trankwillità u allura l-likwidità tagħha qed tipprova tara kif tista’ tużaha, fl-istess ħin qiegħda tagħmel diskussjonijiet dwar linji gwida ġodda għal meta jkun hemm il-maltemp u nuqqas ta’ trankwillità u allura l-ESM tispiċċa b’inqas likwidità? Mill-indikaturi tas-sostenibbilità li inti għedt għandek ir-rapport tiegħu imma li forsi ma indikajtx, liema huma dawk il-pajjiżi li forsi - il-kollega semma l-Italja - s’issa l-indikaturi qegħdin juru li jista’ jkun li qegħdin fil-maltemp? B’hekk inkunu nafu f’liema sitwazzjoni qegħdin aħna. Minn dak ir-rapport ta’ moniteraġġ rigward l-indikaturi tas-sostenibilità hemm pajjiżi li mhux qegħdin daqshekk trankwilli? U l-Italja hija waħda minn dawn il-pajjiżi? Grazzi. 

IS-SUR ALFRED CAMILLERI: L-ewwel mistoqsija hija fuq jekk il-pajjiżi li qegħdin taħt sorveljanza humiex qegħdin iżommu mat-termini tagħhom. Broadly speaking, iva hekk qed jagħmlu. Xi ħaġa sabiħa u pożittiva mmens hi li hemm pajjiżi – ftit ilu semmejt l-ownership - li kellhom bżonn iktar minn darba l-għajnuna li fl-aħħar mill-aħħar irrealizzaw li biex jgħaddu mill-fażi diffiċli, jekk ma jgħinux lilhom infushom u jkunu committed ma kenux se jaslu. Ħaddieħor jista’ jgħinhom imma jekk ma jkunx hemm commitment min-naħa tagħhom, mhu se jagħmlu xejn. U anke fejn kien hemm każijiet fejn kien jidher li m’hemmx commitment biżżejjed, fl-aħħar mill-aħħar dak il-commitment ittieħed u r-riżultat illum huwa wieħed ta’ konfort. Illum m’għandek l-ebda pajjiż li qiegħed fi programm u anke dawk il-pajjiżi li forsi batew ftit iktar minn ħaddieħor, illum mixjin sew. 

Wieħed irid iżomm mat-termini u xi kultant jisbquhom it-termini. Jiġifieri hemmhekk naħseb li mexjin u mexjin sew. Ovvjament għandek is-sistema li hija mibnija biex ma tieħu xejn forgranted. Il-fatt li inti miexi xorta se jibqgħu jissorveljawk u xorta se jibqgħu jixprunawk u jisħqu fuqek imma dik hi as it should be għax kif diġà għedna hawnhekk qed nitkellmu fuq deċiżjonijiet li mhuma faċli għall-ebda gvern li jieħu. L-iktar ħaġa faċli hija li tieħu deċiżjonijiet li żżomm in-nies kuntenti imma l-aktar ħaġa diffiċli hi li tieħu deċiżjonijiet li tolqot lin-nies! Hawnhekk mhu qed ngħid xejn ta’ barra minn hawn u naħseb li intom li qegħdin fuq dik in-naħa ma tapprezzawx. Is-sorveljanza qiegħda hemm u hija waħda assidwa u regolari. Ma jkun hemm l-ebda rapport ta’ evalwazzjoni li normalment il-pajjiżi membri ma jiskrutinizzawx u l-ministri ħafna drabi jistaqsu mistoqsijiet dwaru. Jiena ma nawgura lil ebda ministru li jkun ministru tal-finanzi f’perjodu ta’ diffikultà bħal dan għaliex hija a life changing experience! U rajniehom jiġru dawn. Jiena issa li ilni hemmhekk daqsxejn mhux ħażin naf lil min inħaraq u jekk tinħaraq ma tinġabarx! No way! Min forsi ħaseb li jista’ jiġi hemmhekk u jiddetta lil sħabu ma kenitx xi ħaġa faċli għalih għax spiċċa ma ddetta xejn għax is-sistema hi li jekk jien se nisilfek u inti qiegħed fi kriżi, inti spiċċajt f’livell ta’ tallab. So you cannot dictate your terms. Mela allura filwaqt li għandek ħafna solidarjetà, dik is-solidarjetà għandha l-limitu tagħha wkoll. U allura hemm dawn iċ-checks and balances. Dik hija importanti ħafna.  

L-iżviluppi istituzzjonali fil-euro area nafuhom. Ċertament il-banking union trid tiġi żviluppata, fis-sens li waħda mill-issues li żgur li se tqajjem diskussjoni tremenda - diġá qajmet diskussjoni tremenda - hija l-European Deposit Insurance Scheme li hija s-salvagwardja għad-depożitanti. Kull pajjiż għandu l-iskema nazzjonali tiegħu u ovvjament jekk inti għandek ...

ONOR. EDWIN VASSALLO: Depożitanti ma’ kull qasam finanzjarju jew inkella mas-self tal-gvernijiet biss?

IS-SUR ALFRED CAMILLERI: Mal-banek. Hawnhekk qegħdin nitkellmu fil-kuntest tal-banking union u allura dik hija waħda mid-diskussjonijiet li ilha tiġi diskussa fuq livell ministerjali u se tkun ukoll fiċ-ċentru tad-diskussjoni għax-xhur u għas-snin li ġejjin. Hawnhekk għandek żewġ termini li huma r-risk reduction u r-risk sharing. Meta inti qiegħed tissieħeb f’għaqda monitarja inti qiegħed fi sħab. Mela hawnhekk kull pajjiż se jimpatta fuq l-ieħor. Meta inti tissieħeb f’għaqda bankarja qiegħed taqsam xi ftit jew wisq ir-riskji and you spreading them. Imma l-argument kollu hu li jien irrid inserraħ rasi li mhux se nidħol fi sħab miegħek u nħallat u naqsam meta inti qiegħed imdendel jew f’diffikultajiet kbar. Jien nippreferi nidħol u naqsam miegħek meta nħoss li r-riskji huma bilanċjati sew. Imma jekk se nidħol naqsam u nħallat kollox ma’ min hu mdendel, mela allura jien qiegħed nieħu sogri kbar u li potenzjalment jistgħu jweġġgħu u jolqtu bil-kbir lill-poplu tiegħi. 

Għalhekk l-enfasi ta’ ħafna pajjiżi. Inti għandek pajjiżi li qegħdin iktar komdi minn oħrajn u ħafna drabi dawn il-pajjiżi se jenfasizzaw fuq it-tnaqqis tar-riskji. Dawn jgħidulek li huma lesti jissieħbu imma l-ewwel irid jonqos ir-riskju. Il-pajjiżi li għandhom iktar riskji forsi huma iktar imħeġġa jidħlu fiha għax jekk dawn se jkollhom l-inkwiet se jkunu jistgħu jaqsmuh ma’ ħaddieħor. U allura għandek dawn iż-żewġ fazzjonijiet hawnhekk. Il-pożizzjoni tagħna hija dejjem biex innaqqsu r-riskji, mhux l-inqas għaliex pajjiżna huwa pajjiż ċkejken u meta inti għandek riskji li jmorru f’biljuni kbar ... Aħna x-share tagħna huwa ta’ 0.076 u minn €700 biljun kien ilaħħaq in-nofs biljun ewro bħala capital key. Ħafna drabi dawn ir-riskji huma marbutin mas-settur bankarju f’forma ta’ non-performing loans, u għandek pajjiżi li r-ratio tan-non-performing loans tagħhom huwa relattivament għoli. Jiġifieri dawk huma r-riskji l-kbar. Jekk inti tara kemm huma kbar dawn ir-riskji, wieħed irid juża ċerta kawtela u żgur li mhijiex deċiżjoni faċli. Jiena ngħid li bħala rappreżentant ta’ pajjiżek inti mhux se torbot lil pajjiżek b’ċerta rabtiet mingħajr ma tkun ċert għal darba, tnejn, tlieta, erbgħa u jkollok moħħok mistrieħ. Filwaqt li hemm il-vantaġġi, wieħed irid joqgħod attent u jrid jimxi b’ħafna għaqal u kawtela.

Hawnhekk għandek il-banking union, l-użu tal-ESM u t-twessiegħ tar-remit tagħha, kif diġà spjegajt aktar qabel. U kif għedt din marbuta mal-banking union biex tagħti aktar kredibilità. Hemmhekk għandna fond li fil-każ ta’ bżonn jiġi użat. U anke hemmhekk meta l-ministri ddeċiedew kif se jitwettaq dan il-fond, il-ministri ma qalux li għandhom jitfgħu kollox f’borma waħda. Dawn ma qalux li kull bank jikkontribwixxi u nwaqqfu fond wieħed u nħalltu u naqsmu kollox. Il-ministri m’għamlux hekk u l-pożizzjoni ta’ ħafna mill-ministri, inkluż tagħna, kienet dik li jinħoloq il-fond imma dak li jikkontribwixxu l-banek rispettivi jmur fil-fond li jkun maqsum f’garzelli. Aħna nikkontribwixxu għall-garzella tagħna u l-pajjiżi l-oħra jikkontribwixxu għall-garzelli tagħhom. Il-fond jibda jingħaqad flimkien u l-garzelli jiġu eliminati u jiġu f’garzella waħda fuq numru estiż ta’ snin. Għalxiex?  

Għaliex il-premessa hi li f’dawk is-snin, dawk il-pajjiżi li għandhom l-iktar riskji jnaqqsu r-riskji u jagħmlu t-tindif meħtieġ għax inkella kien se jkun hemm il-problemi. Fil-fatt din kienet diskussjoni li damet iljieli! Jekk niftakar sew id-deċiżjonijiet ittieħdu għal xil-5:00 a.m. għax l-argument kien wieħed; fil-mument li jien se nitfa’ kollox u ma noqgħodx attent ... Ejjew insemmu l-fond tagħna. Jekk ikollok diffikultajiet fis-settur bankarju u inti jkollok bank wieħed kbir li jiġi mutualised mill-ewwel. Mela dak se jiġi kkonsmat u inti trid terġa’ timlieh. U allura se terġa’ iddur fuq il-banek tiegħek biex jikkontribwixxu aktar. Għalhekk l-għaqal kien jiddetta hemmhekk li nnaqqsu r-riskji u fuq numru estiż ta’ żmien nibdew nikkontribwixxu. Imbagħad hemm mekkaniżmu ta’ kif jekk il-fond tiegħi jispiċċali f’każ ta’ bżonn, - jiena ngħid li j’alla ma nużawh qatt dak il-fond – dan jiġi mutualised fuq medda ta’ snin biex b’hekk innaqqsu r-riskji. Fuq kollox min irid jidħol għar-riskji! Mela allura kulħadd irid joqgħod attent. Inti għandek din id-dinamika u ħafna drabi meta nitkellmu minn fejn ġejjin dawn ir-riskji, dawn ikunu ġejjin min-non-performing loans. Dawn il-loans għandek numru ta’ istituzzjonijiet finanzjarji li huma maqbudin minnhom, loans li jekk tagħsarhom ħafna drabi ma jfissru xejn għax ma jitħallsux. U hemmhekk għandek riskji kbar.  

Miegħi hawnhekk m’għandix id-data tar-ratio tan-non-performing loans fid-diversi pajjiżi.  Forsi nkunu nistgħu nidħlu fuq l-internet u nsibuha. Imma hemm diversi pajjiżi li għandhom ratios kemm kemm ogħla minn oħrajn. Fil-każ tagħna r-ratio mhuwiex għoli grazzi għall-għaqal tas-settur finanzjarju tagħna. Aħna għandna ratio li huwa baxx u qiegħed isir sforz ħalli jitniżżel iktar, u dan naħseb li jirrifletti prudenza kbira u għaqal. Għalxiex? Għaliex meta jkollok non-peforming loans għoljin għandek riskji għoljin u dik hija l-iktar indikatur meta qegħdin nitkellmu fuq riskji. Mela inti trid tnaqqas ir-riskji għas-settur bankarju li ġej minn non-performing loans. L-esperjenza urietna li fi kriżi finanzjarja, meta inti jkollok bank li jispiċċa fl-inkwiet, - la hija l-ewwel darba u l-probabilità hi li mhux se tkun it-tieni u l-aħħar darba - ħafna drabi se jkollok il-gvern li b’xi mod jew ieħor irid jagħmel tajjeb. Barra minn hekk, f’ekonomija li taħdem, jekk ikollok settur bankarju li mhuwiex sod u qed jaħdem, l-ekonomija mhux se jkollha s-sostenn li għandha bżonn. Għalhekk hemm din l-enfasi kbira fuqha din.  

Rigward ir-riċessjoni u jekk pajjiż partikolari huwiex għaddej minnha nista’ ngħid li sal-lum ma jidhrux li hemm dawn ir-riskji. Dak il-pajjiż qiegħed jagħmel ħafna xogħol biex dawn ir-riskji jitnaqqsu, inkluż xogħol b’mod dirett mal-Kummissjoni Ewropea fuq pereżempju, il-baġit u l-approvazzjoni tiegħu. Jiġifieri minkejja dak li forsi kultant naraw, fejn ikun hemm dibattiti pjuttost imqanqala bejn id-diversi forzi, fl-aħħar mill-aħħar naħseb li s-sens komun rebaħ fuq dawn in-non-performing loans. Jien naħseb li l-aħjar ħaġa li nistgħu nagħmlu biex inkunu korretti hu li nniżżlu l-aħħar statistika għaliex dawn huma affarijiet sensittivi u ma naħsibx li għandna niżbaljaw f’dak li ngħidu. Nerġa’ ngħid li hemmhekk rebaħ is-sens komun għax min kien qed jiddibatti fehem li tista’ ittawwal id-dibattitu u tista’ tieħu riskju imma riskju mhux ikkalkolat jista’ iwasslek fix-xifer. Jekk jien nittarraf ħafna lejn il-preċipizzju l-probabilità li naqa’ hija aktar ogħla milli kieku ma ntarrafx lejn ix-xifer. U allura naħseb li hemmhekk ukoll rebaħ is-sens komun u qed isir xogħol f’dan il-kuntest ukoll.  

L-Onor. Vassallo staqsieni dwar l-użu tal-likwidità. Il-likwidità li għandha llum l-ESM mhux qiegħda tużaha u m’hemmx il-ħsieb li tużaha ħlief fil-kuntest tal-programmi. Dik hija assigurata. L-ESM tintervjeni fil-kuntest fejn ikun hemm id-diffikultajiet u allura l-likwidità li għandha available llum għadha hemm, se tibqa’ hemm u l-probabilità hi li se tissaħħaħ. Għaliex? Għax inti għandek dawn il-pajjiżi li ħarġu mill-programm u wħud minnhom diġà ħallsu lura parti mid-djun li għandhom filwaqt li hemm oħrajn li qegħdin jipprovaw jantiċipaw li jħallsu lura. Għalhekk dik il-probabilità li se ssaħħaħ u forsi l-ewwel fl-ispjegazzjoni tiegħi ma kontx ċar biżżejjed. 

Fil-fatt għandha tibda diskussjoni dettaljata dwar kif se tiġi żviluppata l-ESM, kemm biex isservi bħala back stop kif ukoll sabiex l-ESM ikollha għodda ġdida biex f’każ ta’ diffikultajiet f’xi pajjiż partikolari jkollha aktar strumenti li tista’ tapplika biex tgħin lil dak il-pajjiż. Mela dik il-likwidità qiegħda hemmhekk u l-probabilità hi li jekk ma nidħlux fi kriżi oħra, dik se tissaħħaħ. B’hekk se jkollna ESM li bażikament se tkun mgħammra b’aktar strumenti biex tkun tista’ tilqa’ għall-inkwiet li jista’ jinqala’. Imma l-likwidità hemmhekk qiegħda u allura l-impatt fuqna mhux se jkun hemm biex ngħid hekk. Ovvjament aħna, bħal dejjem, attivi ħafna f’dawn id-diskussjonijiet, fis-sens li apparti li nħarsu l-interessi tagħna bħala sħab fiż-żona tal-Euro, fl-istess ħin irridu nħarsu wkoll l-interessi tagħna minn perspettiva nazzjonali. U allura dejjem nipprovaw nisħqu biex ma nidħlux f’riskji li jistgħu jiġu mmaniġġjati aħjar. Għalhekk aħna lesti li ngħinu imma l-ewwel dak li jkun irid inaqqas ir-riskji. Jien mhux lest li nidħol fi sħab miegħek f’xi ħaġa meta naf li hemm probabilità kbira li jien nispiċċa nitgħattan taħtha. U għalhekk trid tneħħi r-riskji l-ewwel.  

Inċidentalment hawnhekk ħafna drabi nsibu ruħna fuq l-istess binarju tad-diversi pajjiżi li huma ferm ikbar minnha u li finanzjarjament u ekonomikament huma aktar sodi minnha. Ħafna drabi aħna nsibu ruħna nargumentaw fuq l-istess binarju ma’ pajjiż kbir u dan għaliex filwaqt li l-ikbar pajjiż jargumenta li hu ma jridx jispiċċa jġorr il-piżijiet ta’ ħaddieħor, aħna li aħna l-iżgħar pajjiż, ukoll ma rridux inġorru l-piżijiet ta’ ħaddieħor. U allura nsibu ruħna nargumentaw xi ftit jew wisq mill-istess punto di vista. Aħna lesti li nissieħbu imma mingħajr ir-riskji. Ir-riskji rridu nnaqqsuhom u wara li nnaddfu nitkellmu aħjar. 

IĊ-CHAIRPERSON: Issa nsejjaħ lill-Onor. Clayton Bartolo li għandu tliet mistoqsijiet.

ONOR. CLAYTON BARTOLO: Sur President, min-naħa tiegħi nixtieq ukoll nirringrazzja lis-Sur Camilleri tal-preżentazzjoni, bħal dejjem, dettaljata li jagħtina. Naħseb waħda mit-take-ups li għandna minn din il-preżentazzjoni u li qisu ma ssemmiet xejn hi fuq ir-rata ta’ inflazzjoni pjuttost baxxa li kellu pajjiżna meta mqabbla mar-rata tat-tkabbir ekonomiku li konna qed nesperjenzaw fl-2017 u li kienet ġejja wkoll mis-snin ta’ qabel. Jekk wieħed jara l-graph li għandna hawnhekk isib li r-rata tal-inflazzjoni hija below average imma fl-istess waqt, jekk tqabbilha mal-graph tat-tkabbir ekonomiku, tara li aħna qegħdin way above average. Fejn forsi pajjiżi oħra jgħidulek  li ladarba għandna t-tkabbir ekonomiku forsi naffordjaw li jkollna ċerta tip ta’ inflation ... U naħseb li dan għandu jkun wieħed mill-main take-ups ta’ din il-preżentazzjoni u ċjoè li l-inflazzjoni bħala pajjiż irnexxielna nżommuha f’livell iktar baxx minn dak tal-medja Ewropea.   

Xi ħaġa oħra li laqtet l-attenzjoni tiegħi hija proprju l-bonds li ħarġet l-ESM fl-2017 li kienu jlaħħqu t-€3.5 biljuni u li mbagħad minħabba d-domanda li kien hemm mill-investituri reġgħu ħarġu €1.5 biljun oħra u dawn ittieħdu wkoll. U allura din twassalni għal mistoqsija fuq il-credit ratings. Il-credit ratings qegħdin jagħtu wkoll l-ogħla ratings possibbli lill-ESM imma hawnhekk qed naraw mekkaniżmu li fil-verità is a last resort u li jidħol fl-iktar postijiet riskjużi. Allura kif tispjega l-fatt li għandek suq li qiegħed jidħol għall-bonds li toħroġ l-ESM? Minkejja l-fatt li l-ESM qiegħda tidħol fl-iktar postijiet riskjużi, xorta waħda qed ikollha ratings mill-aħjar. Kif nistgħu nispjegawh dan il-fatt?  

Jekk tippermettili se nagħmillek l-aħħar mistoqsija min-naħa tiegħi. In vista tal-fatt li qed naraw li ħafna mill-programmi spiċċaw jew inkella mhux qed naraw li hemm programmi oħra, xi dħul se jkollha l-ESM fiż-żmien li ġej biex ovvjament ma toħroġx minn ġewwa? Grazzi.

IS-SUR ALFRED CAMILLERI: Rigward it-tkabbir ekonomiku u r-rata tal-inflazzjoni ma naħsibx li għandi xi ngħid hemmhekk imma dak huwa kumment tiegħek. Fuq il-credit rating għoli li għandha l-ESM, minkejja li hija tidħol fejn hemm riskju għoli, tajjeb ngħidu li waħda mis-saħħiet tagħha ġej mill-fatt li hija għandha l-pajjiżi membri fiż-żona tal-Euro warajha. Mela hemmhekk għandek firxa varjata ta’ pajjiżi li qegħdin wara l-ESM, fosthom pajjiżi kbar li huma stess għandhom AAA ratings. Imma rridu napprezzaw ukoll li l-ESM qiegħda tislef fuq ċerti kondizzjonijiet u meta niġu għall-ħlas lura għandha ċerta preferenza. Mela hija għandha l-privileġġi tagħha u xi ħaġa importanti mill-iżviluppi li kien hemm meta nħolqot din l-istituzzjoni kienet li nħolqot istituzzjoni robusta biżżejjed u li fuqha tista’ tkompli tibni. Issa l-ESM, meta qiegħda tissellef hi ... L-ESM hija meqjusa bħala safe haven għax meta inti toħroġ bond issues u jkollok over subscription ifisser li għandhom fiduċja fik. L-istess ħaġa meta jkollok under subscription ifisser messaġġ ta’ sfiduċja. Mela l-over subcription huwa messaġġ ta’ fiduċja u għalhekk din kulħadd jibża’ minnha. Jiġifieri kemm jekk ikun gvern kif ukoll jekk tkun kumpannija, qabel joħroġ fis-suq jikkalibra eżattament l-aptit li jkun hemm għall-bond issuance tiegħu. Għalxiex?  

L-agħar ħaġa li tista’ tiġrilek hi li toħroġ fis-suq il-bonds u jekk għas-saħħa tal-argument ridt tiġbor €100 miljun, tispiċċa tiġbor €50 miljun! Dak huwa messaġġ ta’ sfiduċja u titlef il-kredibilità. U hemmhekk għandek komplikazzjonijiet oħra. Mela allura hawnhekk għandek istituzzjoni li hija soda u għandha l-pajjiżi warajha. Ovvjament għandha fejn ittejjeb. Fuq kollox kull istituzzjoni għandha fejn ittejjeb imma għandha governanza soda ħafna. Din irridu ngħiduha. Issa l-flus li għandha l-ESM mhux qiegħda tħallihom reqdin imma għandha l-investimenti tagħha. Fil-fatt l-ESM hija attiva ħafna u għandha ħafna esperti hemmhekk. Jiġifieri ma naħsibx li dik hija xi issue. (Interruzzjonijiet) Weġibt dik il-mistoqsija mingħajr ma semmejt il-pajjiż. Jien li qed ngħid hu li bażikament hemmhekk għaddej ħafna xogħol ta’ tindif bħalissa. L-issues li kien hemm dwar il-baġit ġew riżolti u s’issa m’hemmx indikazzjonijiet li se jkun hemm komplikazzjonijiet. Imma ovvjament illum bis-sistema taċ-checks and balances li għandha l-Ewropa kulħadd jinsab taħt monitoraġġ u min ikun aktar f’riskju jkun iktar taħt moniteraġġ filwaqt li min ikun f’inqas riskju se jkun taħt moniteraġġ inqas. Imma ovvjament m’hemmx indikazzjonijiet li jista’ jkun hemm xi komplikazzjonijiet li jistgħu jinċiedu fuqna.

IĊ-CHAIRPERSON: L-Onor. Mario de Marco.

ONOR. MARIO DE MARCO: Il-mistoqsija tiegħi hija aktar ġenerika imma ovvjament naħseb l-ikbar sfida tal-ESM hi li tipprovdi assistenza qabel ma jkun tard wisq. Issa mill-aħħar punt li għamilt inti naħseb li huwa pertinenti li kull pajjiż ikun taħt moniteraġġ imma ovvjament, jekk inti se tingħata l-assistenza meta you are kważi beyond redemption, se tkun aktar ta’ riskju għall-ESM u ta’ aktar piż għal min qed jirċievi dik l-assistenza. Jiena naħseb li the fine line hu kif inti tinkoraġġixxi l-istati sabiex jieħdu vantaġġ mill-ESM qabel ma jkun tard wisq; kemm għall-ESM kif ukoll għalihom stess.

It-tieni mistoqsija tiegħi hija dwar x’sinerġiji jeżistu bejn l-ESM, l-ECB u l-IMF. Jiena naħseb li dawn jistgħu jgħinu sabiex dan il-fine line jintlaħaq qabel ma wieħed jissorpassah. It-tielet mistoqsija li xtaqt nagħmillek hu li inti semmejt rakkmandazzjonijiet magħmula mill-action plan, mill-independent evaluation li kien sar fuq talba tal-istess board of governors tal-ESM. X’qed isir biex wieħed jipprova jimplimenta r-rakkmandazzjonijiet tal-action plan? U l-aħħar mistoqsija tiegħi hija din; il-Gvern tagħna pprova juża l-call-up capital ta’ €450 miljun. X’inhi l-proċedura li tirrigwarda lil kull pajjiż sabiex jagħmel użu mill-call-up capital?

IS-SUR ALFRED CAMILLERI: Naħseb li huwa importanti ħafna li nifhmu li meta tintalab l-assistenza tkun f’punt fejn l-affarijiet ma jkunux iddeġeneraw b’ċerta mod u manjiera li jagħmlu s-sitwazzjoni aktar gravi. Hawnhekk irrid ngħid li għand l-ESM ħadd ma jmur b’saqajh imma għax taf li dieħel fid-diffikultajiet. Mill-każijiet li rajt – u naħseb rajthom kollha – nista’ ngħid li ma rajt l-ebda każ fejn kien hemm xi ħadd li ma ġiex nudged. Issa kien hemm min kellu bżonn hint ħafifa u kien hemm min kellu bżonn imbuttatura. Il-punt kollu hu li llum kulħadd jirrealizza li meta tasal f’ċerti diffikultajiet, dak li m’intix lest tagħmel int fil-ħin se jagħmilulek ħaddieħor. U hawnhekk mhux qed nirriferi għall-ministri sħabek li jgħidulek biex tibgħat l-ittra għall-għajnuna. Hawnhekk qiegħed nirriferi għas-suq. L-ikbar indikatur u l-ikbar pressjoni tiġi mis-suq. 

Ħafna drabi li jiġri hu li meta pajjiż ikun wasal f’dak il-punt li jara r-rata tal-interessi tiegħu telgħin ... Illum hemm qisu r-rule of thumb u meta pajjiż jara li r-rata tal-interessi tiegħu laħqet is-7% ifisser li hemmhekk irid jara x’se jagħmel. Hawnhekk qed ngħid 7% mhux bħalma ġieli rajna b’rati ta’ 11% u 12%! Meta inti għandek 7% ifisser li għandek l-inkwiet. Mela hemmhekk trid tara x’tagħmel. Illum hemm dan l-apprezzament. Jiġifieri s-suq se jimbuttak għax mhux biss li titla’ 7% imma mbagħad tispiċċa li ma jisilfukx. Għalhekk trid tara x’se tagħmel. Imma naħseb li llum hemm apprezzament li l-ESM se tagħmel moniteraġġ iktar mill-qrib ta’ kull pajjiż qabel ma jidħol fl-inkwiet. U dak il-moniteraġġ isir b’mod kontinwu. L-iskop hu biex hemmhekk tibda tittieħed il-preventive action biex fil-mument li jkollok xi ħadd li mhux sejjer fid-direzzjoni t-tajba jgħidulu biex joqgħod attent u jibdew jagħtuh il-pariri. Hemmhekk qiegħda ssir enfasi kbira. Is-sinerġiji li jeżistu bejn l-istituzzjonijiet tal-ESM, l-ECB u l-IMF huma kbar. Meta normalment tintbagħat applikazzjoni għall-għajnuna l-ewwel ma jsir huwa rapport dwar il-qagħda tal-pajjiż u f’dak ir-rapport jidħlu dawn l-istituzzjonijiet kollha flimkien - qisu joint report - biex jagħmlu analiżi tas-sitwazzjoni reali on the ground. U hemmhekk hemm terminu ta’ żmien għax inti trid tibda mill-baseline. X’inhi l-problema? Kemm hi kbira l-problema? X’hemm bżonn isir? 

Dan ir-rapport normalment jintefgħu ħafna riżorsi fih biex isir u jmur għand il-ministri. Fih ikun hemm rakkmandazzjonijiet dwar x’tip ta’ għajnuna u x’tip ta’ pakkett jista’ jingħata lill-pajjiż u x’tip ta’ kondizzjonijiet. U allura nitilqu minn hemmhekk. L-action plan qed jiġi implimentat. Tkellimna fuq it-trasparenza; illum il-Euro Group sar f’ċertu oqsma iktar inklussiv, u allura mill-pajjiżi taż-żona tal-Euro biss fuq ċerti issues, speċjament fejn jidħol l-iżvilupp istituzzjonali fiż-żona tal-Euro ... L-iżvilupp ta’ dan l-istrument li qegħdin jgħidulu ta’ stabilità u konverġenza, hemm min qed jgħidlu baġit imma teknikament mhuwiex baġit. Il-prim ministri u l-ministri tal-finanzi ma qablux li jitwaqqaf baġit għax il-kelma “baġit” għandha implikazzjonijiet li jmorru ferm lil hinn mill-fond ta’ stabilità. Mela allura mhux dak huwa l-qbil. Jiġifieri hemm it-trasparenza.  Illum ċerti deċiżjonijiet, apparti l-inklużjoni, u ċerti deliberazzjonijiet jiġu spjegati wara kull laqgħa li ssir. Issir press conference b’mod regolari mill-president tal-Euro Group kif ukoll mill-kummissarju relattiv, u ħafna drabi jiġi spjegat dak li ġie diskuss waqt il-laqgħa tal-Euro Group. Kif għedt aktar qabel in-nies li huma fil-Euro Group huma l-gvernaturi.  

Il-Euro Group jattendu għalih il-gvernaturi u l-bord tad-diretturi. F’ħin minnhom x’ħin ikunu fil-Euro Group jgħidu li issa se jibdlu l-kappell tagħhom u se jsiru l-bord tal-gvernaturi tal-ESM u jieħdu d-deċiżjonijiet li jkun hemm bżonn. U ħafna minn dawn id-deċiżjonijiet jiġu spjegati kemm fi press conference, kemm f’dokumentazzjoni li tiġi ppubblikata kif ukoll fl-Ecofin. Jiġifieri apparti l-inklużjoni dejjem ikun hemm rendikont ta’ dak li ġie diskuss fil-laqgħat tal-Euro Group. 

IĊ-CHAIRPERSON: Issa nixtieq nagħti l-kelma lill-Ministru Edward Scicluna.

ONOR. EDWARD SCICLUNA (Ministru għall-Finanzi): Min-naħa tiegħi ma naħsibx li għandi xi nżid mal-mod korrett u tekniku li bih ressaq il-preżentazzjoni tiegħu s-Sur Camilleri. Kulma rrid nagħmel hu li nżid xi osservazzjonijiet politiċi li s-Sur Camilleri ma setax jagħmel f’isem il-Gvern. Xi ħaġa li għallmitna din l-esperjenza tal-ESM hija l-kruha tad-dejn! F’pajjiżna għal 30 sena u aktar qatt ma rajna d-dejn u d-deficit f’dan id-dawl imma dejjem konna naħsbu li huwa xi ħaġa finanzjarja. Meta d-deficit kien jitla’ ftit konna ngħidu li ma jimpurtax u mbagħad naraw ‘il quddiem! Konna ngħidu li kull pajjiż irid jagħmel deficit għax irid jinvesti u ħafna affarijiet bħal dawn. Imma issa qed nirrealizzaw minn dawn il-pajjiżi li waslu fix-xifer li meta jogħlew ir-rati tal-imgħaxx aktar minn 7% ma jsibux jissellfu. Meta jżid id-dejn hawnhekk ikunu qed iżiduh aktar mit-tkabbir tal-GDP nominali!  

Issa jekk inti żżid id-dejn, jiġifieri tissellef iż-żejjed u żżommu pari passu mat-tkabbir tal-prodott domestiku gross b’mod nominali, mhux se żżid il-piż imma se żżommu fl-istess livell. Imma meta qed iżżid il-piż, u l-piż f’pajjiżna żdied għax tela’ ‘l fuq minn 70%, ifisser li d-dejn kien qed jiżdied b’mod eċċessiv u qed jiżdied aktar milli qed jiżdied il-prodott gross domestiku. Dan se jwasslek - u hemmhekk il-kruha tiegħu – fi stat umiljanti u degradanti bħalma qal is-Sur Camilleri, fejn fil-laqgħat tara l-ministru ta’ pajjiż, f’dik il-lejla ta’ kriżi, jitlob il-bail out. U żgur li dak il-ħin ma tridx tkun fiż-żarbun tiegħu! Jien nispera li pajjiżna tgħallem u li la dan il-Gvern u lanqas min jiġi warajh qatt ma jmiss - jekk ma jkunx veru bi sfortuna kbira għal pajjiżna - mad-defiċit u mad-dejn b’mod frivolu. Nisperaw li dik il-lezzjoni tgħallimnieha.  

It-tieni punt li bħala Gvern nixtieq insemmi hi dwar il-pożizzjoni ta’ pajjiżna vis-à-vis l-ESM u l-attentat minn pajjiżi kbar, bħal Franza, il-Ġermanja u Spanja, li jixtiequ li bħalma l-Istati Uniti għandha l-baġit tagħha, nikkreaw baġit għalina. Dawn mhumiex loans għax kieku hekk konna nibqgħu bl-ESM imma jkunu għotjiet skond il-bżonn tar-reġjun jew stat jew pajjiż, meta dan ikun fi kriżi. Issa ejja ngħidu li bdejna minn dak li huwa risk li huwa l-istess imma l-Unjoni Ewropea m’għandhiex baġit b’saħħtu biżżejjed daqskemm għandha l-Istati Uniti. Fuq livell federali l-Istati Uniti tintaxxa 12%, 15%, 18% u l-kumplament jsir mill-istati. Aħna kulma nikkontribwixxu huwa 1%! Allura kif jista’ jkun li b’1% l-Unjoni Ewropea tlaħħaq mal-fondi strutturali, riċerka u dawn il-programmi kollha u mbagħad jibqalha l-flus biex tagħmel dak li qed jagħmel il-Gvern Amerikan?! Ma jistax ikun u għalxejn nipprovaw.  

Issa min jemmen f’din il-pożizzjoni, u Franza mbuttat kemm felħet, jemmen li b’hekk inkunu qegħdin nidhru li aħna magħqudin. L-isfortuna hi li dan qed isir b’mod ko-inċidentali fi żmien meta l-Ingilterra se tħalli ħofra kbira fil-baġit tal-Unjoni Ewropea!  U hemmhekk għandna biċċa uġiegħ ta’ ras kbira. X’se nagħmlu b’din il-ħofra? Se nimlewha b’taxxi ġodda? Se nimlewha b’aktar kontribuzzjonijiet li pajjiż kien qed jikkontribwixxi jew inkella billi nnaqqsu l-ispiża u allura Malta wkoll tista’ tiġi affettwata b’mod negattiv, bħalma jixtiequ l-Olandiżi u pajjiżi simili? Dawn huma l-mistoqsijiet li qed isiru u li għadna ma sibniex risposta għalihom. Issa on top of that li tgħid ejja nikkreaw baġit, aħna bħala Malta konna kontra dan għax mhijiex xi ħaġa realistika peress li mbagħad se tispiċċa ddur għal taxxi ġodda bħalma hija l-financial transaction tax, bħalma hija t-triple CTB u bħalma hi d-digital tax. Dawn żgur li se jagħmlu ħsara mhux biss lil Malta imma lill-Unjoni Ewropea f’dik li hija kompetittività globali. 

Għalhekk l-istance ta’ Malta – u għalhekk l-użu tal-ESM – kienet li għandna istituzzjoni rispettata, istituzzjoni li rnexxiet u mmexxija minn persuni rashom fuq għonqhom, nies li nafdawhom, bħalma huwa s-Sur Klaus Regling u t-tim li bena fl-ESM. Dawn għamlu biċċa xogħol tajba u għandna nestendulhom ... Hawnhekk tissemma l-European Monetary Fund, fejn aħna nistgħu din l-istituzzjoni, għada pitgħada, noħolqu European Monetary Fund u ma jkollniex bżonn l-IMF. L-Unjoni Ewropea tant hija sinjura, tant għandha pajjiżi b’saħħithom b’mod globali li l-IMF qegħdin jiddejqu li għandna l-wiċċ tost – dan il-kliem qaluh fl-IMF – li nitolbu mingħand l-IMF meta hi suppost tagħti self contained! Fil-verità għandha biżżejjed riżorsi. Daħħalna l-IMF għax il-Ġermanja xtaqet li jkun hemm iktar dixxiplina bħalma hemm fl-IMF, però imbagħad wasalna wkoll f’sitwazzjoni imbarazzanti fejn kien hemm f’punt vis-à-vis il-Greċja fejn l-IMF ħasbet mod u l-kummissjoni ħasbet mod ieħor! Għamilna forecast li ma jaqbilx u ma kenitx sitwazzjoni feliċi! 

Biex immur lura għall-ESM pajjiżna u pajjiżi oħra li jaħsbuha bħalna naqblu li jiġi kkreat dak li ngħidulu a rainy fund. Dan ikun fond modest li jgħin b’mod modest minflok il-baġit. Dan kien il-ftehim ta’ Diċembru fis-summit tal-leaders tal-gvernijiet tal-Ewropa u aħna rridu dejjem inkunu b’għajnejna miftuħin li ma nerġgħux indawru dan ir-rainy fund u ESM role għal baġit Ewropew. Dan għandu jkun baġit apposta li jagħmel tajjeb għall-kriżijiet u mhux isellef imma jqassam. Mela jieħu minn pajjiżi li jifilħu u li kienu bil-għaqal u jagħti lil pajjiżi li qegħdin fi kriżi. Din hija l-pożizzjoni ta’ Malta u meta nitkellmu kontra l-baġit inkunu qed nitkellmu f’dan is-sens, li m’aħniex kbar biżżejjed u għadna ma wasalniex. Nippreferu, u Malta bħall-Ġermanja u pajjiżi oħra, li l-onus tagħna jkun fuq ir-riformi li għandhom isiru f’kull pajjiż biex inaqqas ir-riskju. Better prevention than cure. Għalkemm ċerti pajjiżi huma reluctant biex imorru f’dik it-triq, Malta hija waħda minn ta’ quddiem ma’ pajjiżi oħra. Nista’ ngħid li l-Ġermanja bħalna u hemm ukoll ħafna pajjiżi li jaħsbuha hekk, bħall-Olanda, fejn l-enfasi hi fuq il-prevenzjoni u mhux fuq baġits li jaqgħu fuq taxxi, li fl-opinjoni ta’ pajjiżna ma jagħmlux ġid, la għal Malta u lanqas għall-Unjoni Ewropea.

IĊ-CHAIRPERSON: Ministru, nirringrazzjak. Nirringrazzja wkoll lis-Sur Alfred Camilleri u lit-tim tiegħu ta’ din il-preżentazzjoni. Aħna dalwaqt nerġgħu niltaqgħu magħkom sabiex tagħtuna preżentazzjoni tar-rapport annwali għas-sena 2018. Nirringrazzjakom.

Fit-7:46 p.m. il-laqgħa ġiet fi tmiemha u l-Kumitat aġġorna għal data u b’aġenda li jiġu komunikata iktar tard.


 

